
KICHIK BIZNES SUBYEKTLARIDA ISHLAB 
CHIQARISH SALOHIYATINI OSHIRISH 
OMILLARI VA MEZONLARI

Jumanov Ruslanbek Bobojanovich

o‘qituvchisi, mustaqil izlanuvchi.
E-mail: ruslanbek_08_09_1978@mail.ru 

Annotatsiya. Ushbu maqolada kichik biznes subyektlarining barqaror ijtimoiy-iqtisodiy taraqqiyotdagi o‘rni e’tiborga olingan 
holda ularda ishlab chiqarish salohiyatini oshirishning nazariy-uslubiy asoslari o‘rganilgan. Xususan, ishlab chiqarish 
salohiyatini ta’minlashga ta’sir etuvchi muhim omillar bo‘yicha tadqiqotchilar yondashuvlari umumlashtirilib, ularning ilmiy 
tasnifi amalga oshirilgan. Olingan ilmiy natijalarga asoslanib, mintaqalarda kichik biznesni rivojlantirish uchun zarur shart-
sharoitlarni yaratish hamda mezonlarni shakllantirishning nazariy-uslubiy asoslari ishlab chiqilgan.

Kalit soʻzlar: kichik biznes, infratuzilma, innovatsion faoliyat, ishlab chiqarish, ishlab chiqarish salohiyati, samaradorlik, 
barqarorlik.
Abstract. This article examines the theoretical and methodological foundations for enhancing the production potential 
of small businesses, taking into account their essential role in ensuring sustainable socio-economic development. In 
particular, the study summarizes researchers’ approaches to the key factors influencing production potential and provides 
a scientific classification of these factors. Based on the obtained findings, theoretical and methodological principles for 
creating the necessary conditions and criteria to support the development of small businesses in the regions have been 
developed.

Key words: small business, infrastructure, innovative activity, production, production capacity, efficiency, sustainability.
Аннотация. В данной статье исследованы теоретико-методологические основы повышения производственного 
потенциала субъектов малого предпринимательства с учётом их значимой роли в обеспечении устойчивого 
социально-экономического развития. В частности, обобщены научные подходы исследователей к ключевым 
факторам формирования и укрепления производственного потенциала, а также проведена их классификация. На 
основе полученных результатов разработаны теоретико-методологические положения по созданию необходимых 
условий и критериев для обеспечения развития субъектов малого предпринимательства в регионе.

Ключевые слова: малый бизнес, инфраструктура, инновационная деятельность, производство, производственный 
потенциал, эффективность, устойчивость.

K I R I S H 
Barqaror ijtimoiy-iqtisodiy taraqqiyotga erishishda kichik biznes subyektlarining imkoniyatlaridan samarali 

foydalanish muhim omil bo‘lib, ularning ishlab chiqarish salohiyatini oshirish ustuvor vazifa sifatida namoyon 
bo‘ladi. Bu esa o‘z navbatida biznesning aholi bandligini ta’minlash, daromadlarni oshirish hamda iqtisodiy 
o‘sishni jadallashtirishdagi [1] rolini mustahkamlashga xizmat qiladi. Eng muhimi, bozor qonunlarining amalda 
to‘laqonli ishlashini ta’minlaydigan va iqtisodiy taraqqiyot mezoni sifatida e’tirof etiladigan raqobat muhitini 
shakllantirishga zamin yaratadi [2].

Kichik biznes subyektlarining ishlab chiqarish salohiyati o‘sishi, ayniqsa innovatsion jarayonlarning 
rivojlanishi bilan bevosita bog‘liq bo‘lib, bu jarayon iqtisodiy barqarorlikni mustahkamlash va xalqaro mehnat 
taqsimotida mamlakatning o‘rnini oshirishga xizmat qiladi [3]. Shu bois kichik biznesni rivojlantirish va uning 
ishlab chiqarish salohiyatini yuksaltirish mintaqalarda ijtimoiy-iqtisodiy taraqqiyotga erishish hamda mavjud 
muammolarni bartaraf etishda muhim manba sifatida qaraladi.

Mamlakatimizda ushbu jarayonni qo‘llab-quvvatlash maqsadida qabul qilingan “Yangi O‘zbekistonning 
taraqqiyot strategiyasi” (2022–2026-yillar)da tadbirkorlik faoliyatini tashkil etish va barqaror daromad 
manbalarini shakllantirish uchun qulay sharoitlar yaratish, xususiy sektorning yalpi ichki mahsulotdagi ulushini 

80 foizga, eksportdagi ulushini 60 foizga yetkazish, yangi ish o‘rinlari yaratish, aholining daromadlarini oshirish 
va shu orqali 2026-yil yakuniga qadar kambag‘allikni kamida ikki baravarga qisqartirish kabi ustuvor vazifalar 
belgilangan [4].

M A V Z U G A  O I D  A D A B I Y O T L A R  S H A R H I 
Kichik biznesning ijtimoiy-iqtisodiy taraqqiyotni ta’minlashdagi o‘rni hamda uning ishlab chiqarish 

salohiyatini oshirish masalalari ko‘plab iqtisodchi olimlar tomonidan o‘rganilgan bo‘lib, tadqiqotlar mavjud 
sharoit va iqtisodiy jarayonlardan kelib chiqqan holda turlicha yondashuvlarni ilgari suradi. Xususan, kichik 
biznes taraqqiyotini ta’minlashda faoliyat turini va bozorni erkin tanlash imkoniyati [5], resurslardan foydalanish 
samaradorligini oshirishda ularning optimal taqsimoti hamda manfaatlar uyg‘unligi [6], innovatsion faoliyatning 
rivojlanish darajasi va tavakkalchilik muhiti [7], shuningdek, subyektlarning ishlab chiqarish salohiyatini qo‘llab-
quvvatlashda infratuzilmaning o‘rni [8] alohida muhim omillar sifatida e’tirof etiladi.

Tadqiqotchilar fikriga ko‘ra, kichik biznes subyektlarida samaradorlikka erishish, xarajatlarni optimallashtirish 
hamda iqtisodiy barqarorlikni mustahkamlash jarayonlari, avvalo, innovatsion faoliyatning rivojlanishi [3] va 
inson kapitalidan foydalanish darajasi [9] bilan chambarchas bog‘liqdir. Shuningdek, ishlab chiqarish salohiyatini 
aniqlash va baholash jarayonida aholining ehtiyojlari va ularning qondirilganlik darajasi, daromadlar hajmi, 
raqobat muhiti, infratuzilma rivojlanganlik darajasi hamda hamkorlik aloqalarining yo‘lga qo‘yilganligi kabi 
omillarni uyg‘un holda tashkil etish zarurligi ta’kidlanadi [10].

Umuman olganda, kichik biznesning ishlab chiqarish salohiyati mavjud iqtisodiy sharoitlar bilan o‘zaro bog‘liq 
bo‘lib, bu bog‘liqlik subyektlarning mintaqaviy va milliy miqyosdagi ijtimoiy-iqtisodiy taraqqiyotga qo‘shayotgan 
hissasini yanada kuchaytiradi. Boshqacha aytganda, kichik biznes subyektlari iqtisodiy rivojlanishga xizmat 
qilishi bilan birga, ularning ishlab chiqarish salohiyati ham ijtimoiy-iqtisodiy taraqqiyot jarayonlari bilan uyg‘un 
ravishda shakllanadi.

T A D Q I Q O T  M E T O D O L O G I YA S I 
Mazkur tadqiqot ishini amalga oshirish jarayonida ilmiy tadqiqot metodologiyasida keng qo‘llaniladigan 

bir qator usullardan foydalanildi. Xususan, kichik biznes subyektlarida ishlab chiqarish salohiyatini oshirish 
omillari va mezonlarini o‘rganishda kuzatish, mantiqiy fikrlash, tarkibiy tahlil, qiyosiy tahlil, ilmiy abstraksiyalash, 
ma’lumotlarni guruhlash, analiz va sintez, induksiya va deduksiya kabi ilmiy yondashuvlardan samarali 
foydalanildi. Ushbu usullar tadqiqotning mazmun-mohiyatini chuqur yoritish, mavjud jarayonlarni tahliliy 
baholash va ilmiy xulosalar chiqarishda muhim metodologik asos bo‘lib xizmat qildi.

Bundan tashqari, tadqiqotda statistik ma’lumotlar tahlili va normativ-huquqiy asoslarni o‘rganish usuli 
qo‘llanildi. Mavjud davlat dasturlari, Prezident farmonlari, O‘zbekistonning raqamli va ijtimoiy-iqtisodiy 
rivojlanish strategiyalari hamda kichik biznesga oid qonunchilik hujjatlari chuqur tahlil qilinib, ular bilan amaliy 
jarayonlar o‘rtasidagi bog‘liqlik aniqlashtirildi. Shuningdek, mintaqaviy iqtisodiy ko‘rsatkichlar, bandlik darajasi 
va infratuzilma rivojlanishiga oid statistik ma’lumotlar tizimli o‘rganilib, tadqiqot natijalarining ishonchliligini 
oshirishga xizmat qildi.

T A H L I L  V A  N A T I J A L A R 
Kichik biznesni rivojlantirish va ularning faoliyati samaradorligini ta’minlash barqaror iqtisodiy o‘sishning 

muhim manbai sifatida qaraladi. Chunki ushbu jarayon mavjud resurslardan samarali foydalanish, shu jumladan 
ishlab chiqarish imkoniyatlarini kengaytirishga xizmat qiladi. Tadbirkorlikning rivojlanishi ishlab chiqarish 
jarayonida omillardan foydalanishning eng maqbul nisbatlarini tanlashni, mavjud resurslar imkoniyatlarini 
chuqur hisobga olishni va samaradorlikka erishishni talab etadi.

Globallashuv jarayonlarining jadallashuvi sharoitida mintaqalar darajasida mavjud resurslardan samarali 
foydalanish masalasi kichik biznes va xususiy tadbirkorlikni rivojlantirish hamda ularning samaradorligini 
oshirishda ustuvor yo‘nalish sifatida shakllanmoqda. Bu esa ikki asosiy omil bilan izohlanadi: bir tomondan, 
har bir hudud global bozor o‘zgarishlari ta’siriga tobora ko‘proq duch kelmoqda; boshqa tomondan, mamlakat 
iqtisodiyoti mintaqalar va hududlar iqtisodiyotidan tarkib topadi.

Kichik biznes subyektlarining rivojlanish tendensiyalari va ishlab chiqarish salohiyatidan foydalanish 
masalalari ko‘plab tadqiqotchilar tomonidan o‘rganilgan bo‘lib, bunun natijasida turli ilmiy yondashuvlar 
shakllangan. Olimlar kichik biznes subyektlarini shartli ravishda iqtisodiy kategoriya, iqtisodiy tizim va tarmoq 
subyekti sifatida talqin qilib, soha taraqqiyotini ta’minlashdagi omillarni turli yo‘nalishlarda ko‘rib chiqadilar.

Xususan, Barinova va hamkorlarining fikriga ko‘ra, tadbirkorlik faoliyatini amalga oshiruvchi shaxs erkin 
tanlovga ega bo‘lishi va bozorni mustaqil tanlashi uning samaradorlik natijalarini belgilovchi muhim omildir 
[5]. Boshqa bir guruh tadqiqotchilar esa kichik biznes subyektlarining faoliyati ishlab chiqarish omillari va 

resurslardan foydalanish samaradorligini ta’minlovchi gorizontal va vertikal aloqalar bilan uzviy bog‘liq ekanini 
ta’kidlaydi. Ularning fikricha, kichik biznes faoliyati ko‘proq resurslar taqsimoti va manfaatlar uyg‘unlashuviga 
asoslanadi [6].

Shu bilan birga, xarajatlarni minimallashtirish va iqtisodiy barqarorlikka erishishda innovatsion faoliyatning 
o‘rni alohida ahamiyatga ega ekani qayd etiladi. Tadqiqotchilar kichik biznes subyektlarining ishlab chiqarish 
salohiyatini oshirishda ularning innovatsion faoliyatini kuchaytirish zarurligini urg‘u bilan ta’kidlaydi [3].

Keyingi yillarda ekologik omillarning iqtisodiy jarayonlar bilan tobora chambarchas bog‘lanib borayotganini 
inobatga olsak, atrof-muhit va mehnat resurslarining o‘zaro ta’siri hamda ularning mutanosibligi kichik biznes 
subyektlarida ishlab chiqarish barqarorligini ta’minlovchi muhim omil sifatida e’tirof etilishi mumkin [9].

Natijada, ushbu yo‘nalishda tadqiqot olib borgan mualliflar ishlab chiqarish barqarorligini baholashda 
iqtisodiy, ekologik va ijtimoiy omillar o‘zaro bog‘liqligini aniqlash, omillarning o‘zaro ta’sirini miqdoriy usullar 
yordamida baholash zarurligiga e’tibor qaratadilar. Ularning fikriga ko‘ra, ushbu omillarning uyg‘unligini 
ta’minlash mavjud ishlab chiqarish salohiyatidan samarali foydalanish imkonini yaratadi.

Kichik biznesning ishlab chiqarish salohiyatini oshirishda yuqorida keltirilgan omillar bilan bir qatorda 
aholining ehtiyojlari va ularning qondirilganlik darajasi, daromadlar miqdori, raqobat muhiti, infratuzilmaning 
mavjud holati hamda iqtisodiy hamkorlar bilan o‘zaro aloqalarning yo‘lga qo‘yilganligi kabi omillarga ham 
alohida e’tibor qaratish talab etiladi [10]. Ushbu yondashuvlar umumlashtirilganda, kichik biznes subyektlarining 
iqtisodiy salohiyati mahsulot bozori, resurslardan foydalanish darajasi, ishlab chiqarish jarayonining tashkil 
etilishi, innovatsion faoliyat hamda moliyaviy-iqtisodiy imkoniyatlar kabi omillar majmuasi sifatida talqin qilinadi. 
Shuningdek, ushbu omillar tarkibiga hududning demografik holati va ishlab chiqarish kuchlarining joylashuvi 
kabi ko‘rsatkichlarni qo‘shish ham maqsadga muvofiqdir.

Kichik biznes subyektlarining ishlab chiqarish salohiyatini belgilovchi omillarni guruhlash va tasniflash 
masalalariga V. P. Popkov va E. V. Evstafiyeva alohida e’tibor qaratib, ular innovatsion (yangi mahsulotlar 
yaratishni rag‘batlantirish), tashkiliy (ishlab chiqarish jarayonini yangi shakllarda tashkil etish), iqtisodiy (mehnat 
va ishlab chiqarish resurslaridan samarali foydalanish), ijtimoiy (aholi ehtiyojlariga mos mahsulotlar ishlab 
chiqarish) va shaxsiy (tadbirkorning qobiliyati) jihatlarni inobatga olgan holda omillarni guruhlarga ajratishni 
taklif etadilar [11].

Natijada, kichik biznes salohiyati ijtimoiy muammolarni hal etishda — xususan, aholining ehtiyojlarini 
qondirish, bandlikni ta’minlash, daromadlarni oshirish; innovatsion jarayonlarni tezlashtirish; iqtisodiyotning 
tarkibiy tuzilishini takomillashtirishda asosiy manba sifatida namoyon bo‘ladi [12]. Shuningdek, kichik 
biznesning ishlab chiqarish salohiyati mahsulot assortimentini kengaytirish, murakkab turdagi mahsulotlarni 
ishlab chiqaruvchi korxonalar uchun butlovchi qismlar tayyorlash, tayyor mahsulotlarni sotishni tashkil etish, 
raqobat muhitini shakllantirish, bardoshlilik darajasini oshirish, ishlab chiqarishga innovatsion texnologiyalarni 
joriy etish va resurslardan samarali foydalanishning muhim omili sifatida ko‘riladi [13].

Keltirilganlarga asoslanib xulosa qilish mumkinki, kichik biznes subyektlarining ishlab chiqarish salohiyati 
nafaqat tadbirkorlik subyektlarining iqtisodiy rivojlanish darajasini belgilaydi, balki iqtisodiy-ijtimoiy tizimning 
yaxlitligini ta’minlash orqali iqtisodiy rivojlanishni jadallashtiruvchi asosiy omil sifatida namoyon bo‘ladi.

Kichik biznesning imkoniyatlaridan samarali foydalanishda bir qator mezonlarga e’tibor qaratish zarur [14]:
• iqtisodiy mezonlar — o‘z mablag‘larining minimal miqdori, soha vakillarini qo‘llab-quvvatlash uchun 

imtiyozlar darajasi, talabni shakllantirish holati, raqobatning mavjudlik darajasi, iqtisodiy xavflar;
• ichki manbalar bilan ta’minlanganlik mezonlari — innovatsion salohiyat, ishchilar soni va ularning malaka 

talablari, asosiy kapital hajmi, iqtisodiy aloqalarni amalga oshirish imkoniyatlari;
• institutsional mezonlar — ishlab chiqarish kuchlarining joylashuvi, innovatsion faoliyatni tartibga soluvchi 

va rag‘batlantiruvchi vositalar hamda resurslar;
• innovatsion infratuzilmaning rivojlanish darajasi — vositachilik, axborot, yuridik, bank va boshqa 

xizmatlarning mavjudligi.
Shu bois kichik biznesning samarali faoliyatini ta’minlash uchun avvalo zarur shart-sharoitlarni yaratish, 

qulay biznes muhitini shakllantirish zarur. Buning uchun yuqorida keltirilgan mezonlarning bajarilish darajasini 
aniqlash va ularga asoslangan boshqaruv mexanizmlarini shakllantirish muhim ahamiyat kasb etadi. Natijada, 
kichik biznes subyektlarining faoliyat erkinligi ta’minlanib, ularning imkoniyatlaridan samarali foydalanish hamda 
ishlab chiqarish salohiyatini oshirish imkoniyati yaratiladi.

Kichik biznesning ishlab chiqarish salohiyatini oshirishning ijtimoiy-iqtisodiy natijalari quyidagilarda 
namoyon bo‘ladi:

• iqtisodiyotning innovatsion rivojlanishiga erishish, ya’ni kichik biznes va tadbirkorlik subyektlarini qo‘llab-
quvvatlash orqali iqtisodiy muammolarni yengish imkoniyatlarining oshishi;

• bandlikni ta’minlashning samarali shakllari — o‘z-o‘zini band qilish, yakka tartibdagi tadbirkorlik, 
kasanachilik kabi faoliyatlar orqali aholi bandligini oshirish va ijtimoiy samaradorlikka erishish;

• tadbirkorlarning ijodiy fikrlashini rivojlantirish, intellektual salohiyatni oshirish, boshqaruv va iqtisodiy 
bilimlarni mustahkamlash, amaliy ko‘nikmalarni kengaytirish;

• tavakkalchilikni samarali boshqarish orqali mavjud kapitaldan oqilona foydalanish, noaniq va kutilmagan 
iqtisodiy sharoitlarga moslashish, strategik rejalashtirish ko‘nikmalarini shakllantirish;

• iqtisodiy rivojlanish hisobiga sohalar kesimida mahsulot ishlab chiqarish hajmining ortishi.

X U L O S A  V A  T A K L I F L A R
Kichik biznesning ishlab chiqarish salohiyatini oshirish masalasini hal etishda har bir hududning mavjud 

iqtisodiy, ijtimoiy va infratuzilmaviy imkoniyatlarini chuqur hisobga olish muhim ahamiyat kasb etadi. Chunki 
hududning taraqqiyot darajasi hamda mavjud imkoniyatlari kichik biznes subyektlari uchun yaratiladigan shart-
sharoitlar va infratuzilma holatini belgilovchi asosiy omil va mezon sifatida namoyon bo‘ladi. Shu sababli kichik 
biznesning ishlab chiqarish salohiyati samaradorligiga ta’sir qiluvchi omillarni ilmiy asosda tadqiq etish zarurdir.

Ushbu omillarni hisobga olgan holda mintaqalarda ijtimoiy-iqtisodiy barqarorlikni ta’minlash, mavjud 
muammolarni bartaraf etish hamda iqtisodiy o‘sishni jadallashtirishda kichik biznes subyektlarining ishlab 
chiqarish salohiyatini oshirish muhim vosita sifatida qaraladi. Buning uchun hududlarning mavjud salohiyatidan 
kelib chiqqan holda kichik biznes vakillarini qo‘llab-quvvatlash, ular uchun qulay imkoniyatlar yaratish, 
tashabbuskorlikni rag‘batlantirish va faoliyat erkinligini ta’minlash talab qilinadi.

Xususan, tadbirkorlik subyektlari erkinligini kafolatlash, raqobat muhitini himoya qilish, monopoliyaga 
qarshi kurashish, resurslar taqsimotida bozor mexanizmlariga tayanish kabi chora-tadbirlar kichik biznesning 
rivojlanishini qo‘llab-quvvatlaydi. Shu bilan birga, kichik biznes subyektlarining ishlab chiqarish salohiyatini 
oshirish ijtimoiy muammolarni hal etishda, xususan aholining ehtiyojlarini qondirish, bandlikni ta’minlash va 
daromadlarni oshirishda muhim o‘rin tutadi.

Biroq shuni ta’kidlash lozimki, kichik biznes subyektlarining ishlab chiqarish salohiyati o‘zi ham aholining 
ehtiyojlari, bandlik darajasi va daromadlari bilan bevosita bog‘liq bo‘lib, ushbu omillar o‘zaro uyg‘unlikda 
shakllangandagina yuqori samaradorlikka erishish mumkin bo‘ladi.

